
Inngangur
Samkvæmt lögum um landlækni og lýðheilsu, nr. 41/2007 ber embætti landlæknis að fylgjast með gæðum 
og öryggi heilbrigðisþjónustunnar og stuðla að umbótum. Liður í slíku eftirliti eru úttektir á heilbrigðis-
stofnunum og við þær hefur embættið m.a. til hliðsjónar Áætlun um gæðaþróun í heilbrigðisþjónustu frá 
2019 - 2030, sbr. 11. gr. laga um landlækni og lýðheilsu. Í eftirlitsstarfi sínu hefur embættið að leiðarljósi að 
árangursríkasta leiðin til að bæta gæði og öryggi heilbrigðisþjónustu er að efla samstarf og samráð við 
stjórnendur og starfsfólk heilbrigðisstofnana.

Tilefni úttektarinnar var að embætti landlæknis hafði í tengslum við rannsókn alvarlegra atvika fengið 
upplýsingar um að mönnun ráðgjafarsíma Eitrunarmiðstöðvar Landspítala væri mögulega ábótavant sem og 
skráningu símtala. Megin markmið úttektarinnar var að kanna öryggi og gæði þessarar heilbrigðisþjónustu 
eins og henni er fyrir komið í dag. Úttektin tók til atriða er varða stefnumörkun, stjórnun, þjónustu, starfs-
hætti, gæði, öryggi þjónustunnar og mönnun. Tölulegar upplýsingar í þessari skýrslu eru fengnar frá Land-
spítala.

Í þessari skýrslu er almennt ekki fjallað um það sem var skoðað en leiddi ekki til ábendinga eða tilmæla.

Úttektarskýrslan er birt á heimasíðu embættis landlæknis og send heilbrigðisráðuneyti. Embættið þakkar 
stjórnendum og starfsfólki Landspítala góða samvinnu við úttektina.

Aðferð
Embætti landlæknis gerði fyrri hluta ársins 2024 úttekt á þeirri starfsemi Eitrunarmiðstöðvar Landspítala sem 
snýr að símaráðgjöf til almennings og heilbrigðisstarfsfólks en ekki var skoðuð nánar sú starfsemi Eitrunar-
miðstöðvar sem snýr að hópslysum og almannavörnum. Í úttektinni var stuðst við ársskýrslu Eitrunar-
miðstöðvarinnar, gæðaskjöl og gögn sem embætti landlæknis óskaði eftir frá Landspítala varðandi stjórnun, 
starfsemi, mönnun og þjónustu Eitrunarmiðstöðvarinnar. Jafnframt funduðu fulltrúar embættis landlæknis 
með forstöðumanni Lyfja- og næringarþjónustu Landspítala, forstöðumanni Eitrunarmiðstöðvarinnar og yfir-
lækni bráðamóttöku Landspítala í desember 2023 þar sem meðal annars var farið yfir markmið og fram-
kvæmd úttektarinnar. Í kjölfarið var húsnæði Eitrunarmiðstöðvar skoðað sem og skráning í sjúkraskrá. Tekin 
voru viðtöl við tvo lyfjafræðinga sem vinna á Lyfja- og næringarþjónustu og þrjá lækna á bráðamóttöku Land-
spítala en þau sinna öll ráðgjafarsímanum. Í viðtölunum var stuðst við fyrirfram ákveðinn viðtalsramma og 
fóru viðtölin fram með fjarfundarbúnaði á tímabilinu apríl til júní 2024.

Stjórnskipulag, stefna, starfsemi og þjónusta
Stofnanir í heilbrigðisþjónustu eiga að setja sér stefnu og innleiða hana á markvissan hátt til þess að skapa 
ramma um þjónustuna í samræmi við það sem fram kemur í Heilbrigðisstefnu – stefnu fyrir íslenska heil-
brigðisþjónustu til ársins 2030 .

Stjórnskipulag og stefna
Eitrunarmiðstöðin hefur verið starfrækt á Landspítala frá 1. desember 1994. Hún er hluti af Lyfja- og 
næringarþjónustu Landspítala sem tilheyrir nú sviði klínískrar rannsókna- og stoðþjónustu, sjá mynd 1, en 
starfsemin fer einnig að hluta til fram á bráðamóttöku. Lyfjafræðingur sem einnig er sérfræðingur í klínískri 
eiturefnafræði veitir Eitrunarmiðstöðinni forstöðu.

https://island.is/gaedathroun-i-heilbrigdisthjonustu
https://island.is/gaedathroun-i-heilbrigdisthjonustu
https://www.stjornarradid.is/gogn/rit-og-skyrslur/stakt-rit/2019/06/28/Heilbrigdisstefna-stefna-fyrir-islenska-heilbrigdisthjonustu-til-arsins-2030/
https://www.stjornarradid.is/gogn/rit-og-skyrslur/stakt-rit/2019/06/28/Heilbrigdisstefna-stefna-fyrir-islenska-heilbrigdisthjonustu-til-arsins-2030/

Mynd 1. Skipurit Landspítala.

Stefna Eitrunarmiðstöðvarinnar er að veita heilbrigðisstarfsfólki og almenningi á landsvísu samfellda, 
áreiðanlega og faglega sérfræðiþjónustu um eitranir. Jafnframt að stuðla að og efla uppbyggingu og þekkingu 
á eiturefnafræði hjá heilbrigðisstarfsfólki og starfsmönnum Eitrunarmiðstöðvarinnar og viðhaldi þeirrar 
þekkingar. Framtíðarsýn Eitrunarmiðstöðvarinnar er að verða leiðandi á landsvísu í upplýsingagjöf og virkri 
fræðslu um eitranir með það að markmiði að fyrirbyggja og minnka líkur á eitrunum. Eitrunarmiðstöðin verði 
mönnuð vel þjálfuðu starfsfólki allan sólarhringinn og vinni í nánu samstarfi við hagaðila innanlands sem utan.

Í viðtölum við starfsfólk og stjórnendur kom fram að til að tryggja samfellda þjónustu, þ.e. að Eitrunar-
miðstöðin sinni símaráðgjöf allan sólarhringinn, þurfi að endurskoða hvernig ráðgjafarsíminn er mannaður 
um helgar og frá kl. 20-08 á virkum dögum. Einnig var nefnt að auka þyrfti samvinnu og samhæfingu við 
símsvörun hjá 1700 hvað varðar ráðgjöf til almennings um eitranir en jafnframt að skilgreina betur 
verkaskiptingu milli 1700 og Eitrunarmiðstöðvar Landspítala.

Undanfarna mánuði hefur fjölgað verulega þeim símtölum um almenn lyfjamál sem áframsend eru úr 1700 í 
ráðgjafarsíma Eitrunarmiðstöðvarinnar. Það sýnir fram á þörfina fyrir símaráðgjöf um lyfjamál fyrir 
almenning. Miðstöð lyfjaupplýsinga, sem fram kom að er vel fallin til slíkrar svörunar, sinnir hins vegar 
einungis ráðgjöf til heilbrigðisstarfsmanna ekki til almennings. Stjórnendur Eitrunarmiðstöðvar telja að flokka 
þurfi fyrirspurnir í ráðgjafarsíma Eitrunarmiðstöðvar fyrr í ferlinu og beina þeim þangað sem þær eiga heima. 
Fulltrúi bráðalækna, forstöðumaður Lyfja- og næringarþjónustu og forstöðumaður Eitrunarmiðstöðvar 
ræddu í þessu sambandi við forsvarsaðila 1700 á fundi 1. nóvember 2023 um möguleika á fyrstu svörun 
ráðgjafarsímans hjá 1700. Þá væri hægt að vísa erindum um lyfjamál til lyfjafræðinga í apótekum landsins 
eða á Miðstöð lyfjaupplýsinga og fyrirspurnum um eitranir til klínískra lyfjafræðinga með sérþjálfun í 
eiturefnafræði eða bráðalækna þegar það á við. Tryggja þyrfti viðeigandi þjálfun starfsmanna 1700 en 
forsvarsaðilar 1700 töldu ólíklegt að það tækist að svo stöddu, til þess þyrfti fjármagn og ítarlega þjálfun frá 
sérfræðingi í eiturefnafræði.

Starfsemi og þjónusta
Aðalhlutverk Eitrunarmiðstöðvar er að sinna ráðgjöf til almennings og heilbrigðisstarfsfólks á landsvísu um 
eitranir og efla þekkingu á eitrunum og meðferð þeirra. Í því skyni hefur verið staðið að gerð fræðsluefnis og 
upplýsingar birtar á heimasíðu Landspítala um algengar eitranir og gefnar út klínískar leiðbeiningar á Land-
spítala sem tengjast eitrunum.

https://www.landspitali.is/sjuklingar-adstandendur/deildir-og-thjonusta/eitrunarmidstod/

Símaráðgjöf veitt af sérþjálfuðum lyfjafræðingum hófst 1. mars árið 2017 og er nú orðinn stór hluti af starf-
semi Eitrunarmiðstöðvarinnar. Símaráðgjöf vegna eitrana er sinnt allan sólarhringinn, alla daga ársins.

Eitrunarmiðstöðin styður að auki við lagerhald á lyfjum gegn eitrunum, tryggir staðsetningu þeirra á bráða-
móttöku og þjálfun í slíkum meðferðarúrræðum.

Eitrunarmiðstöðin tekur virkan þátt í viðbragðsáætlunum eiturefnaslysa og þjálfun viðbragðsaðila, sam-
hæfingu viðbragðsaðila svo sem slökkviliðs, sjúkraflutninga, lögreglu, geislavarna ríkisins, tollvarða og rann-
sóknastofu í lyfjafræði. Eitrunarmiðstöðin er í nánu samstarfi við sóttvarnalækni, Almannavarnir, Þróunar-
miðstöð Heilsugæslunnar, Umhverfisstofnun, Rauða Krossinn og fleiri aðila þegar kemur að eitrunum og 
eitrunarvá og nálgunum í slíkum aðstæðum. Úttektin náði ekki til þessara verkefna Eitrunarmiðstöðvar.

Símtöl í ráðgjafarsíma Eitrunarmiðstöðvar - tölfræði
Í ársskýrslum Eitrunarmiðstöðvarinnar kemur fram að frá árinu 2020 hefur orðið um 17% fjölgun símtala í 
ráðgjafarsíma Eitrunarmiðstöðvarinnar; símtölum hefur fjölgað úr 2.445 árið 2020 í 2.942 símtöl árið 2023, 
sjá mynd 2. Fjölgunina má að hluta til rekja til bættrar skráningar.

Mynd 2. Fjöldi símtala eftir mánuðum 2020-2023.

Samkvæmt ársskýrslu Eitrunarmiðstöðvar 2023 barst rúmlega helmingur allra símtala í ráðgjafarsímann á 
milli kl. 16 og 08 , sjá töflu 1. Ráðgjafarsímanum er á þessum tíma sólarhringsins, nema á milli kl. 16 og 20 á 
almennum vinnudegi, sinnt af læknum bráðamóttöku Landspítala samhliða móttöku og meðferð sjúklinga á 
bráðamóttöku. Ekki er hægt út frá skráningunni að flokka símtöl eftir því hvort þau berast á almennum 
vinnudegi eða á almennum frídegi og því er  dreifing símtala milli þessara daga óþekkt.

08-16 16-24 24-08
2019 37% 53% 10%
2020 42% 50% 8%
2021 36% 57% 7%
2022 36% 60% 4%
2023 36% 56% 8%

Tafla 1. Hlutfall símtala eftir tíma sólarhrings

Jafnframt kemur fram í ársskýrslunni að flest símtöl voru vegna lyfjaeitrana (52%) eða eiturefna (35%) og 
oftast var um óhapp að ræða eða í 61% tilfella eða rangra lyfjagjafa, í 19 % tilfella. Vörðuðu fyrirspurnir börn 
og fullorðna í jöfnu hlutfalli og komu frá foreldrum í 42% tilfella, frá læknum á sjúkrahúsum, heilsugæslum 
eða bráðamóttökum í 12% tilfella og um 32% hringdu sjálfir eða makar 3%. 74% fyrirspurna voru afgreidd í 

https://www.landspitali.is/sjuklingar-adstandendur/deildir-og-thjonusta/eitrunarmidstod/
https://www.landspitali.is/lisalib/getfile.aspx?itemid=7fccc02f-fbfa-11ee-b878-005056bc7093

símtalinu en 20% var vísað á bráðamóttökur til frekari rannsókna og/eða meðferðar og 4% var vísað til 
heilsugæslu.

Mannauðsmál og starfsumhverfi
Við Eitrunarmiðstöðina starfar einn lyfjafræðingur í fullu stöðugildi en hann er jafnframt sérfræðingur í 
klínískri eiturefnafræði og veitir miðstöðinni forstöðu og er öðru starfsfólki til ráðgjafar. 14 klínískir lyfja-
fræðingar innan Lyfja- og næringarþjónustu Landspítala eru með sérþjálfun í eiturefnafræði og deila með sér 
svörun í ráðgjafarsíma Eitrunarmiðstöðvar samhliða öðrum verkefnum. Svara þeir í símann á almennum 
vinnudögum frá kl. 8:00 til 20:00 og eru þá í húsnæði Lyfjaþjónustunnar á Landspítala við borð með tölvu til 
kl. 16, á bráðamóttöku frá 16:00 til 18:00 og taka þá lyfjasögur samhliða símsvörun, og á bakvakt frá 18:00 til 
20:00. Utan þessa tíma svara unglæknar á bráðamóttöku ráðgjafarsímanum samhliða móttöku bráðveikra 
sjúklinga. Sérfræðingur í bráðalækningum er þeim til ráðgjafar eftir þörfum. Í viðtölum við lækna á 
bráðamóttöku kom fram að truflandi getur verið að þurfa að fara frá sjúklingi til að svara í símann og sinna 
þeim málum. Fram kom þó einnig að bæði lyfjafræðingar og læknar á bráðamóttöku upplifa mjög gott 
aðgengi að forstöðumanni Eitrunarmiðstöðvar til stuðnings og ráðgjafar.

Að mati stjórnenda eru áskoranir við símaráðgjöfina fyrst og fremst mönnun og fyrirkomulag þjónustunnar. 
Æskilegt væri að þeir starfsmenn sem fengið hafa viðeigandi þjálfun standi fyrir og veiti samfellda þjónustu 
þ.e. allan sólarhringinn. Sá hópur lyfjafræðinga sem nú sinnir símaráðgjöf er hins vegar ekki nógu stór til að 
dekka kvöld- og næturvaktir og því hefur verið nauðsynlegt að flytja þjónustuna til lækna bráðamóttöku á 
almennum frídögum og eftir kl. 20 á almennum vinnudögum. Það hafi þó leitt til skertrar yfirsýnar á gæði 
þjónustunnar þar sem ekki er þá hægt að tryggja fulla skráningu og hljóðritun símtala og minni möguleikar 
eru til að rekja símtöl. Til að tryggja gæði, öryggi og samfellu í þjónustunni telja stjórnendur þörf fyrir sérfræði-
lækni með sérmenntun í klínískri eiturefnafræði við Eitrunarmiðstöðina sem og fleiri lyfjafræðinga með 
sérþjálfun í eiturefnafræði til að sinna símaráðgjöf. Slík útvíkkun á þjónustu Eitrunarmiðstöðvarinnar krefst 
þó aukinnar fjármögnunar.

Gæði og öryggi
Gæða- og öryggismenning felur í sér sameiginleg gildi og viðhorf, sem ásamt skipulagi og stjórnun leiða til ákveðins 
vinnulags og hegðunarmynsturs varðandi öryggismál. Meginþættir hennar eru: þekking á gæða- og öryggismálum, 
skuldbinding og forysta við að tryggja öryggi notenda, samskipti, samstarf sem og skráning og úrvinnsla atvika. Þróuð 
gæða- og öryggismenning er fyrir hendi þegar gæði þjónustu og öryggi notenda heilbrigðisþjónustu er sett í öndvegi og 
áhættustjórnun er samofin þjónustunni. Slíkt felur m.a. í sér að sífellt er unnið kerfisbundið að umbótum, hugað er að 
öryggi kerfislægra og mannlegra þátta og atvik eru nýtt sem námstækifæri. Enn fremur einkennist hún af opnum 
samskiptum og gagnkvæmu trausti milli starfsmanna og notenda.

Landlæknir hefur lagt fram Áætlun um gæðaþróun í heilbrigðisþjónustu 2019 - 2030 sem staðfest er af heilbrigðis-
ráðherra og gefur henni vægi á við reglugerð. Áætluninni er ætlað að vera leiðsögn til þeirra sem veita heilbrigðis-
þjónustu um hvaða kröfur eru gerðar til þeirra og hvernig þau geta uppfyllt þær kröfur. Þar kemur fram hvernig heil-
brigðisstofnanir geta stöðugt fylgst með gæðum og öryggi þjónustunnar og brugðist við með umbótastarfi þegar þess 
gerist þörf. Í áætluninni eru fjórar megin stoðir: umbótaferli og stjórnskipulag, gæðavísar, skráning og úrvinnsla atvika 
og loks þjónustukannanir. Samkvæmt lögum um landlækni og lýðheilsu, nr. 41/2007 skulu heilbrigðisstofnanir og heil-
brigðisstarfsmenn taka mið af staðfestri áætlun landlæknis um gæðaþróun við gerð gæðaáætlana.

Mynd 5. Meginstoðir í Áætlun um gæðaþróun í heilbrigðisþjónustu 2019-2030.

Þjálfun og símenntun
Gerð er krafa um að starfsfólk Eitrunarmiðstöðvarinnar hafi sótt og staðist námskeið í eiturefnafræðum 
sem er hluti af námi læknanema og sérnámi lyfjafræðinga í klínískri lyfjafræði. Námskeiðið er haldið á vegum 
Háskóla Íslands og notast er við þjálfunaráætlun frá Alþjóða heilbrigðisstofnuninni (e. World Health 
Organisation, WHO) og Cardiff University.

Eitrunarmiðstöðin útbýr námsefni, skipuleggur og ber ábyrgð á símenntun klínískra lyfjafræðinga á Land-
spítala í eitrunarfræðum og hæfni þeirra til að veita ráðgjöf varðandi eitrunarmál. Felst þjálfunin í fræðslu frá 
forstöðumanni Eitrunarmiðstöðvarinnar um helstu nýjungar og upplýsingar frá erlendum ráðstefnum eins og 
European Association of Poison Centres and Clinical Toxicologics. (EAPCCT) og Nordic Association of Poison 
Centres (NAPC). Jafnframt er stuðst við American Poison Centres (APC) og webinars frá m.a. EAPCCT. Auk 
þess er reglulega settur inn gagnlegur fróðleikur á upplýsingaveitur starfsmanna Landspítala (workplace). 
Eitrunarmiðstöðin styður jafnframt við þjálfun sérnámslækna fyrir starf á bráðamóttöku Landspítala en 
læknar á bráðamóttöku eru ekki beinir þátttakendur í framangreindri símenntun/fræðslu forstöðumanns til 
lyfjafræðinga.

Gæða- og umbótastarf
Lyfjafræðingar og læknar sem sinna símaráðgjöf Eitrunarmiðstöðvar styðjast m.a. við norsku vefsíðuna 
Helsebiblioteket og aðrar heimasíður eitrunarmiðstöðva Norðurlandanna, jafnframt Toxbase lykilgagna-
grunninn og aðra gagnagrunna eins og Micromedex og Poisindex. Að auki hafa þeir aðgang að ECHA gagna-
grunni Evrópusambandsins fyrir öryggisblöð efnavara og snyrtivara og styðjast við sænskar og íslenskar 
verklagsreglur og við útgefin gæðaskjöl í gæðahandbók Landspítala. Eitrunarmiðstöðin leggur áherslu á 
samstarf innan Evrópu og þá sérstaklega við eitrunarmiðstöðvar á Norðurlöndum og í Eystrasaltsríkjunum 
og hefur forstöðumaður Eitrunarmiðstöðvarinnar greiðan aðgang að læknum/sérfræðingum í eitrunar-
fræðum á Norðurlöndum.

Eitrunarmiðstöðin hefur sett sér eftirfarandi markmið:
o Markmið er að gæðaskjöl innan Eitrunarmiðstöðvarinnar eru til á skráðu formi og að þjálfun lyfja-

fræðinga sem svara eitrunarsímanum er skráð.
o Markmið er að gefa út ársskýrslu í mars á ári hverju.
o Markmið er að halda endurmenntun/símenntun fyrir klíníska lyfjafræðinga tvisvar á ári þ.e. eftir 

EAPCCT ráðstefnuna og NAPC fundinn.
o Markmið að efla forvarnir, fræðslu til almennings og samstarf við Þróunarmiðstöð íslenskrar heilsu-

gæslu.

Samkvæmt stjórnendum Eitrunarmiðstöðvarinnar hafa fyrstu þrjú markmiðin náðst og unnið er að hinu 
fjórða.

Eitrunarmiðstöðin heldur utan um tölfræði vegna eitrana, birtir ársskýrslu bæði á innri og ytri vef Landspítala 
og skilar tölfræðilegum gögnum til Umhverfisstofnunar varðandi efnaeitranir.

http://www.helsebibloteket.no/

Skráning í sjúkraskrá og eftirfylgni
Símtöl sem berast í ráðgjafarsíma Eitrunarmiðstöðvarinnar eru öll hljóðrituð og upptökurnar geymdar í þrjá 
mánuði. Forstöðumaður hlustar á flest símtöl eftir á og felst innra eftirlit með gæðum símaráðgjafarinnar 
helst í þeirri hlustun. Sá galli er hins vegar á innra eftirlitinu að símtöl úr ráðgjafarsímanum eða úr öðrum 
síma eru ekki hljóðrituð og sum ekki heldur skráð. Þetta er oft tilfellið við símaráðgjöf bráðamóttöku en þá 
svara óreyndari læknar og bera gjarnan tilfellið undir sérfræðing á vaktinni og hringja svo til baka í 
spyrjandann. Seinna símtalið þar sem gjarnan eru gefin ráð eða eftirfylgni ákveðin, er þá ekki hljóðritað. 
Vegna þessa fyrirkomulags er heldur ekki hægt í flestum tilfellum að fylgjast með því hvenær fyrsta svar/ráð-
gjöf var veitt af hendi lækna bráðamóttöku (sjá hér á eftir undir gæðavísum: svörunartími símtala).

Flest símtöl sem berast eru skráð í dagál undir kennitölu sjúklings í Heilsugátt og í gagnagrunn innan Heilsu-
gáttar til að halda utan um tölfræðina. Ef einstaklingi er við símaráðgjöf vísað áfram á bráðamóttöku þá er 
nóta rituð í sjúkraskrá viðkomandi og vakthafandi sérfræðingi á viðkomandi bráðamóttöku jafnframt gert 
viðvart. Í viðtölum við lækna kom fram að símtöl sem þau mætu sem minna alvarleg væru oft ekki skráð í 
sjúkraskrá þar sem ekki gæfist tími til þess vegna anna á bráðamóttöku. Einnig kom fram í viðtölum við lækna 
að þeir upplifa oft mikla truflun af fyrirspurnum sem ekki þurfa þá sérhæfðu ráðgjöf sem ráðgjafarsímanum 
er ætlað að veita og hefði verið hægt að leysa t.d. hjá heilsugæslu.

Sumum símtölum sem berast í ráðgjafarsímann er fylgt eftir með öðru símtali lyfjafræðings til þess sem 
hringdi, t.d. daginn eftir. Lögð er sérstök áhersla á slíka eftirfylgni með börnum. Utan dagvinnu er eftirfylgni 
mála sem upp koma þó takmörkuð. 

Gæðahandbók
Notast er við rafræna gæðahandbók Landspítala. Þar er að finna ýmis gæðaskjöl sem notuð eru við ráðgjöf 
Eitrunarmiðstöðvar en einnig eru erlend gagnasöfn mikið notuð. Í viðtölum kom fram að læknar á bráða-
móttöku voru almennt ekki meðvitaðir um sérstök gæðaskjöl Eitrunarmiðstöðvarinnar en notuðu gæðaskjöl 
bráðamóttöku og erlend gagnasöfn.

Gæðavísar
Eitrunarmiðstöðin hefur fylgst með eftirfarandi þáttum tengdum símaráðgjöf:

o Svörunartími símtala. Markmiðið er að fyrsta svar sé veitt innan 30 mínútna.
o Skráning símtala. Markmiðið er að öll símtöl séu skráð, hljóðrituð og geymd í þrjá mánuði.

Skortur er á skráningu og hljóðritun símtala þegar símaráðgjöfin fer fram á bráðamóttöku eins og lýst hefur 
verið hér framar. Forstöðumaður hlustar þó á flestallar hljóðupptökur eftirá og skráir þá þau símtöl sem ekki 
hafa þegar verið skráð. Heildarfjöldi inkominna símtala á sólarhring er þó í raun óþekktur og því ekki hægt að 
reikna út hlutfall skráðra símtala. Gæðavísarnir eru nú til endurskoðunar.

Skráning og úrvinnsla atvika
Í lögum um landlækni og lýðheilsu, nr. 41/2007 segir í 9. gr.: „Heilbrigðisstofnanir … skulu halda skrá um óvænt atvik í 
þeim tilgangi að finna skýringar á þeim og leita leiða til að tryggja að þau endurtaki sig ekki.“

Samkvæmt stjórnendum eru öll atvik sem verða í starfsemi Eitrunarmiðstöðvarinnar skráð og gæðastjóri 
lyfjaþjónustunnar ber ábyrgð á að unnið sé úr þeim samkvæmt tilefni. Dæmi um skráð atvik er að ekki hafi 
náðst í forstöðumann Eitrunarmiðstöðvar í síma. Borið hefur á því að alvarleg atvik sem aðrar deildir spítalans 
tilkynna til stjórnsýsludeildar klínískrar þjónustu Landspítala og varða símaráðgjöf Eitrunarmiðstöðvarinnar, 
hafi ekki komið til vitneskju Eitrunarmiðstöðvarinnar. Eitrunarmiðstöðin er ekki skilgreind sem sjálfstæð 
starfseining í atvikaskráningarkerfi Landspítala heldur sem hluti af Lyfja- og næringarþjónustu. Alvarleg atvik 
sem varða starfsemi Eitrunarmiðstöðvar eru því ýmist skráð á þeirri starfseiningu þar sem atvikið varð eða á 
Lyfja- og næringarþjónustu. Upplýsa þarf því Eitrunarmiðstöðina sérstaklega um atvik sem varðar starf-
semina, en það er handvirkur (mannlegur) ferill og þar með óáreiðanlegur.

Af sömu ástæðu er ekki þekkt hver fjöldi og tegund skráðra atvika er hjá Eitrunarmiðstöð einungis hjá Lyfja- 
og næringarþjónustu.

Í viðtölum við lækna kom fram að þeim er ekki kunnugt um að atvik innan Eitrunarmiðstöðvar hafi verið skráð 
og kannast ekki við að hafa fengið upplýsingar um úrvinnslu atvika í þeirri starfsemi.

Notendamiðuð þjónusta – þjónustukannanir
Ekki hafa verið gerðar formlegar þjónustukannanir en við eftirfylgni símaráðgjafar eiga sér stað samskipti við 
notendur og veita þeir þá oft endurgjöf á veitta þjónustu og ráðgjöf.

Mat embættis landlæknis
Líkt og víða í íslensku heilbrigðiskerfi er mönnun fagfólks ein helsta áskorunin í starfsemi Eitrunar-
miðstöðvarinnar. Lítið má út af bregða þegar aðeins einn starfsmaður er í fullu starfi þar líkt og nú er. Þegar 
Eitrunarmiðstöðin tók til starfa var mönnun þjónustunnar meiri og þar með stöðugri en í dag. Jákvætt er að 
góð tengsl eru við sambærilega starfsemi í nágrannalöndum okkar og einnig að aðrir starfsmenn Landspítala 
(lyfjafræðingar í Lyfja- og næringarþjónustu og læknar á bráðamóttöku) sem sinna símaráðgjöf Eitrunar-
miðstöðvar upplifa gott aðgengi að forstöðumanni Eitrunarmiðstöðvar til stuðnings og ráðlegginga.

Eins og símaráðgjöfinni er fyrir komið í dag er samfella ekki tryggð og öryggi og gæði þjónustunnar breytileg 
eftir því hvenær símtöl berast. Við símaráðgjöf lyfjafræðinga á dagtíma fer upplýsingaöflun og ráðgjöf oftast 
fram í einu og sama símtalinu sem er hljóðritað  og skráð. Færi gefst til góðrar eftirfylgni og tölfræðilegrar 
yfirsýnar með ráðgjöfinni á þessum tíma sólarhrings. Á kvöldin, að næturlagi og á almennum frídögum, þegar 
hlutfallslega flest símtöl berast, flyst þjónustan hins vegar frá sérþjálfuðum lyfjafræðingum til önnum kafinna 
lækna bráðamóttöku og er það áhyggjuefni. Þá er skráningu símtala ábótavant og hljóðritun fer ekki fram á 
þeim símtölum þegar læknar hringja til baka til þeirra sem hringdu upphaflega í ráðgjafarsímann. Vegna þessa 
er m.a. ekki hægt að mæla þann tíma sem líður frá því hringt er eftir aðstoð og þar til ráðgjöf hefur verið veitt 
(svörunartími lækna á bráðamóttöku) né heldur er hægt að tryggja með hlustun símtala eftir á að rétt ráðgjöf 
hafi verið veitt. Eftirlit með gæðum þjónustunnar og tölfræðileg yfirsýn verður þannig minni. Embætti land-
læknis álítur nauðsynlegt að Landspítali skoði vandlega hvernig slík almenn en oft mjög sérhæfð ráðgjöf er 
skipulögð. Huga þarf að því að tryggja gæði og öryggi þjónustunnar allan sólarhringinn. Athugavert verður að 
telja að þungi símaráðgjafar fari fram innan erilsamrar starfsemi bráðamóttökunnar sérstaklega í ljósi þess 
að ástandið þar hefur lengið verið óásættanlegt eins og fram hefur komið í fjölmörgum skýrslum og minnis-
blöðum embættis landlæknis. Leita verður leiða til að færa frá bráðamóttökunni starfsemi sem ekki þarf 
nauðsynlega að vera þar.

Við þær aðstæður sem símaráðgjöf fer nú fram við er skráning símtala ófullnægjandi og hætta er á að sá fjöldi 
símtala sem inn kemur á almennum frídögum og milli kl. 20 og 08 á almennum vinnudögum sé vantalinn. 
Vegna þessa gefur tölfræði símaráðgjafar sem birt er í ársskýrslu Eitrunarmiðstöðvar og þeir gæðavísar sem 
Eitrunarmiðstöðin hafði ætlað sér að fylgjast með, ekki áreiðanlega heildarmynd af stöðunni. Upplýsingar um 
fjölda og svörunartíma símtala endurspegla fyrst og fremst starfsemina milli kl. 8 og 20 á almennum 
vinnudögum. Markmiðið með notkun gæðavísa er að fylgjast með gæðum og öryggi heilbrigðisþjónustunnar 
og stuðla að því að þessir þættir séu sýnilegir þannig að notendur heilbrigðisþjónustu, stjórnvöld, stjórnendur 
og heilbrigðisstarfsmenn geti metið gæði þjónustunnar og tekið ákvarðanir á faglegum og upplýstum 
grundvelli. Hægt er að nota gæðavísa, bæði við innra og ytra eftirlit til að meta hvort gæði og öryggi 
þjónustunnar séu í samræmi við viðurkennda faglega staðla og viðmið og gera úrbætur ef þörf er á. Forsenda 
þessa er fullnægjandi skráning upplýsinga. Til að Eitrunarmiðstöðin geti skilgreint og notað gæðavísa til að 
hafa eftirlit með umfangi, öryggi og gæðum símaráðgjafarinnar er nauðsynlegt að tryggja skráningu og 
hljóðritun allra símtala. Mikilvægt er að fylgja eftir niðurstöðum slíkra gæðavísa og gera úrbætur þegar það 
á við.

https://assets.ctfassets.net/8k0h54kbe6bj/BQ41crfALav62nPyTO1nV/706e971699f23af1f55ed0fabda98016/Samantekt_-_eftirlit_emb__ttis_landl__knis____br____am__tt__ku_Landsp__talans_me___vi__aukum.pdf
https://assets.ctfassets.net/8k0h54kbe6bj/BQ41crfALav62nPyTO1nV/706e971699f23af1f55ed0fabda98016/Samantekt_-_eftirlit_emb__ttis_landl__knis____br____am__tt__ku_Landsp__talans_me___vi__aukum.pdf

Þegar símtal er skráð í dagál í sjúkraskrá viðkomandi er tryggt að upplýsingar um eitrun og veitta ráðgjöf séu 
aðgengilegar viðeigandi fagaðilum og er það vel. Með skráningu símtala jafnframt í gagnagrunn innan 
Heilsugáttar gefst möguleiki á að hafa yfirlit yfir starfsemina og bregðast við eftir þörfum. Sé um persónu-
greinanlegar upplýsingar að ræða telur embætti landlæknis mikilvægt að ganga úr skugga um að lagalegar 
forsendur séu fyrir slíkri skráningu og öryggi persónuupplýsinga tryggt.

Skráning og úrvinnsla atvika þarf að vera markviss sem og eftirfylgni þannig að umbætur eigi sér stað. Brýnt 
er að gera breytingar á atvikaskráningarkerfi Landspítala þannig að skrá megi og aðgreina atvik sem verða hjá 
Eitrunarmiðstöð. Kynna þarf ferli og mikilvægi atviksskráningar fyrir þeim sem sinna símaráðgjöf Eitrunar-
miðstöðvar.

Áhyggjuefni er að læknar bráðamóttöku, sem sinna meirihluta símtala, eru ekki þátttakendur í símenntun 
eða reglulegri fræðslu forstöðumanns Eitrunarmiðstöðvarinnar. Því þarf að breyta ef þjónustan verður áfram 
að hluta til í höndum lækna á bráðamóttökunni.

Uppi hafa verið vangaveltur um hvar símaráðgjöf vegna eitrana sé best staðsett í íslensku heilbrigðiskerfi. 
Embætti landlæknis hefur ekki athugasemdir við núverandi staðsetningu þ.e. að starfsemin heyri undir Land-
spítala. Augljósir kostir séu við það eins og nýting þeirrar uppbyggingar sem þegar hefur átt sér stað þar og 
þá verður einnig að telja það kost að ráðgjöf fari fram þar sem þekking, reynsla og þjálfun í sjaldgæfum 
eitrunum er til staðar. Hins vegar þarf að endurskoða skipulag þjónustunnar eins og áður sagði. Skoða mætti 
hvort símaráðgjöf vegna eitrana gæti að hluta eða að öllu leyti áfram heyrt undir bráðalækna enda æskilegt 
að hluti af þjálfun og símenntun lækna bráðamóttöku felist í símaráðgjöf vegna eitrana. Slík þjónusta ætti þó 
eins og kostur er að fara fram þegar þeir eru ekki jafnframt að sinna sjúklingum á bráðamóttöku. Þannig yrði 
minni truflun á starfsemi bráðamóttöku og hljóðritun og skráning símtala væri betur tryggð og þar með 
rekjanleiki og innra eftirlit. Skoða ætti möguleika á því að færa ráðgjöfina undir nýstofnaða þjónustu bráða-
læknis á fjarskiptavakt með aðkomu sérfræðings í eiturefnafræði eftir þörfum. Ljóst er að nokkuð stór hluti 
fyrirspurna í ráðgjafarsímann fjallar um annað en eitranir sem eðlilegt væri að sía frá og beina í annan farveg 
eins og símtölum um almenn lyfjamál í Miðstöð lyfjaupplýsinga eða til lyfjafræðinga í apótekum landsins. 
Rætt hefur verið um samstarf við 1700 í þessu sambandi en slík dreifing þjónustunnar krefst aukinnar umsýslu 
og tíma í þjálfun þeirra aðila og gæta verður að því að flækja ekki um of aðgengi að þjónustunni.

Ábendingar embættis landlæknis
 Endurskoða þarf skipulag og mönnun símaráðgjafar Eitrunarmiðstöðvar. Skoða ber hvaða fagaðilar 

eigi að sinna þjónustunni og hvar starfsemin fari best fram þannig að samfella, gæði og öryggi 
þjónustunnar séu tryggð allan sólarhringinn. Leita verður allra leiða til að færa frá bráðamóttökunni 
starfsemi sem ekki þarf nauðsynlega að vera þar.

 Tryggja verður skráningu og hljóðritun allra símtala er varða símaráðgjöf Eitrunarmiðstöðvarinnar.

 Skilgreina þarf gæðavísa til að hafa eftirlit með umfangi, öryggi og gæðum símaráðgjafarinnar. Mikil-
vægt er að fylgja eftir niðurstöðum slíkra gæðavísa og gera úrbætur þegar það á við. 

 Skýra þarf lagagrunn skráningar símtala í gagnagrunn innan Heilsugáttar og tryggja að uppfyllt séu 
skilyrði um persónuvernd gagna.

 Gera þarf breytingar á atvikaskráningarkerfi Landspítala svo skrá og aðgreina megi þau atvik sem 
verða hjá Eitrunarmiðstöð. 

 Kynna þarf ferli og mikilvægi atviksskráningar fyrir þeim sem sinna símaráðgjöf Eitrunarmiðstöðvar. 

 Veita þarf læknum á bráðamóttöku tækifæri til þátttöku í reglulegri fræðslu á vegum forstöðumanns 
Eitrunarmiðstöðvar.

Eftirfylgni embættis landlæknis
Óskað verður eftir umbótaáætlun frá stjórnendum Eitrunarmiðstöðvar og Landspítala eigi síðar en 15. 
desember 2024.


